Хуш киләсең, күңелле Яз!

(Татар мәктәбенең I–IV сыйныфлары өчен дәрестән тыш чара)

Миләүшә СИТДИКОВА,
Арча районы Яңа Кишет төп мәктәбе филиалы Иске Кишет башлангыч мәктәбенең югары квалификация категорияле башлангыч сыйныф укытучысы

Максат: язын табигатьтәге үзгәрешләр һәм Нәүруз бәйрәме турында белемнәрен тирәнәйтү; белемнәрне тормыш белән бәйләү күнекмәләрен камилләштерү; күзәтүчән булырга өйрәтү; күңелле бәйрәм оештырып язгы табигать матурлыгына соклану хисләре, табигатькә сак караш уяту; балаларның сәләтләрен үстерү, үзара дуслык тәрбияләү. 

Материал: Ф.Җ.Ибраһимова. Табигать бизәкләре. – Казан, 2002.

Күңелле музыка астында балалар залга керәләр.

Алып баручы (А.б.): Кадерле балалар! Хөрмәтле кунаклар! Бүген бездә Яз бәйрәме. Елның искиткеч гүзәл вакытын каршылыйбыз. Яз турында халык җырлар, шигырьләр, мәкальләр уйлап чыгарган. «Язның бер көне ел туйдыра», «Яз яме чәчкә белән, көз яме көлтә белән» һ.б. Ни өчен шулай диләр икән? (Балаларның җаваплары). 
А.б. Балалар, Яз бәйрәме Яз кызынан – Нәүрузбикәдән – башка була аламы инде?! Әйдәгез, аны бәйрәмгә чакырыйк.

Р.Вәлиеваның «Язны чакыру» шигыре укыла. Музыка астында Нәүрузбикә һәм аның туганнары Март, Апрель, Май керәләр.

Нәүрузбикә. 

Исәнмесез, дусларым!

Мин Яз кызы – Нәүрузбикә

Җирне йокыдан уятам,

Агачларга җан өрәм, 

Болыннарга ямь бирәм,

Елгадан бозны куам,

Таңны яктырак итәм

Һәм кешеләргә җирдә

Шатлык кына өләшәм.

Килдем мин сезгә 
Кошлар шау-шуы,

Тамчылар белән.

А.б. Туган җиребезгә рәхим ит, Нәүрузбикә! Рәхим ит, түрдән уз, Нәүруз бәйрәме!

Элекке заманнарда безнең бабаларыбыз Яңа ел бәйрәмен 22 мартта уздырганнар. Аны «Нәүруз» дип атаганнар. Бу көнне малайлар һәм кызлар, өйдән өйгә кереп, хуҗаларга такмак-такмазалар әйткәннәр, аларны бәйрәм белән котлаганнар. Нәүруз Яңа ел, яңа көн дигәнне аңлата.

– Нәүруз нинди бәйрәм ул?

Балалар. Кышны озату, язны каршылау бәйрәме.

«Яз җитә» җыры (Ф.Кәрим шигыре, Җ.Фәйзи көе) башкарыла.

Нәүрузбикә. Минем белән бергә туганнарым да килде. Менә алар: Март, Апрель, Май. Үзе белән таныштыру өчен мин сүзне Мартка бирәм. Рәхим ит, Март!
Март. Мин Март – елны һәм язны башлаучы беренче ай. Исемем сугыш алласы Марс исеменнән алынган. Икенче төрле мине яктылык язы, диләр. Март аенда һава үтә күренмәле, саф һәм салкын була. Кояшлы көннәрдә күк йөзе зәп-зәңгәр. Тәүлекнең якты өлеше һаман арта бара, һәм, ниһаять, бөтен җирдә көн озынлыгы белән төн озынлыгы тигезләшә. Чын яктылык бәйрәме!

А.б. Хөрмәтле Март! Агачлар турында нәрсә диярсең?

Март. Бу турыда сезгә Тамчыларым сөйләр.

Тамчылар керә.

1 нче Тамчы. Урманда әле кыш. Бары тик нарат һәм чыршы агачлары гына яшел булып утыралар. Чыршының зур яшел ботаклары өстендә ак кар. Кояш нурларыннан ул эри. Тып-тып тамчылар тама. Ә калган агачлар ялангач. Аларның кәүсәләреннән кар өстенә зәңгәр күләгәләр сузылган. Каеннарның матурлыгына сокланып туймаслык.

2 нче Тамчы. Мартның соңгы көннәрендә яз сулышын агачлар һәм куаклар да тоя башлый. Агач төпләре кардан арчыла. Агачларның тамырлары эрегән кар суын суыра башлый. Өрәңге, каен, зирек агачларына җан керә – кәүсәләрендә су йөри башлый. Тал чәчәк ата. Ул үзенчә матур һәм йомшак. Песи йонын хәтерләткән, көмеш сыман ялтырап торган мамыклы бу чәчәкләрне кешеләр яратып «тал песие» дип атыйлар.

А.б. Рәхмәт, Тамчыкайлар! Хөрмәтле Март! Кошлар турында нәрсәләр сөйләрсез безгә?

Март. Әнә үзләре дә кайтып җиттеләр. 

З.Нуриның «Кошлар кайта» шигырен укыйлар.

1 нче Карга. 
Ачылды ак калын юрган, 

Исә язгы җилләр дә.

Без кайтабыз сагындырган

Туган-үскән җирләргә.

2 нче Карга. 

Көннәрне юлда үткәреп,

Куанышып сезгә очтык.

Канатларда күтәреп, 

Сезгә яз алып кайттык. 

3 нче Тамчы. Март башларында шау-гөр килеп, җылы яклардан кара каргалар кайта. Аларның кайтуы язга ямь өсти. Кайтып җитү белән алар оя кора башлыйлар. Кара карга кайтып шунда ук ояга утырса, яз бердәм, тиз килер, диләр. Димәк, кырга чәчүгә чыгарга санаулы көннәр кала. Игенчеләр ашыга. Язгы көн ел туйдыра, диләр.
«Яз килә» җыры (Э.Авзалова шигыре, М.Яриева көе) башкарыла.
Нәүрузбикә. Хәзер мин сезне икенче туганым Апрель белән таныштырам. Аның туган җире Борынгы Рим иле. «Апрелис» сүзе латин телендә «ачылырга» дигән мәгънәне белдерә. Бу айда агач һәм чәчәкләрнең бөреләре ачыла. Рәхим ит, Апрель туганым, сүз сиңа! 

Апрель. Арпель – гаҗәеп ай. Апрель җитсә, яз җитәр, эреп-агып кар китәр, ди халык. Апрель – язның икенче ае. Кояш җиребезгә җылысын да, яктысын да бик юмарт бирә. Кар күзгә күренеп эри. Яңгыравыклы тавышлы гөрләвекләр елгаларга таба юл ала. Су язы башлана. Көн саен табигать уяна, җанлана бара. Апрельдә беренче чәчәкләр күренә. Карагыз әле, дусларым, безнең аланда да никадәр язгы чәчәкләр үсеп чыккан.

Чәчәкләр булып киенгән балалар чыга. «Чәчәкләр» биюе башкаралар.
Умырзая. Кар беткәнче үк үсә башлаган чәчәкләрне русча – подснежник дип, ә татарча умырзая чәчәге дип йөртәләр. Кар астында ук үсә башлар өчен көчне каян алганыбызны беләсегез киләме? Без туклыклы матдәләрне тамырларыбызга көздән үк туплап куябыз. Иртә язда ук, кояш төшкән җылы урыннарда шытып чыгабыз.

Энҗе чәчәк. Күләгәле урман аланнарында ап-ак нәни кыңгыраулар күргәнегез бармы? Кайберәүләр мине энҗе бөртекләренә охшаталар. Мин – кешеләр өчен күптәннән яз символы. Мине хуш исем, ап-ак төсем өчен яраталар.

Умырзыя. Балалар! Без – яз чәчәчкләре, болай да кыска гомерле. Болыннырда, тау битләрендә йөргәндә безне өзмәгез. Без – Кызыл китапка кертелгән аз калган чәчәкләр. Без – табигать бизәкләре. Яныбыздан матурлыгыбызга сокланып кына узыгыз.

Апрель. Мин – кошлар ае да әле. Аларның күбесе безгә шушы көннәрдә очып кайта.

Балалар! Сез беләсезме, һәр ел саен апрель башында зур бәйрәм – Кошлар көне билгеләп үтелә. Кошлар бик борынгы заманнардан ук кешеләрнең игътибарын җәлеп иткәннәр. Аларны күзәтеп, кешеләр белемнәрен арттырганнар.

Кошлар керә.
Сыерчык. Без, сыерчыклар, март ахыры – апрель башларында кайтып җитәбез. Мин – бик файдалы кош. Гомер-гомергә кешеләр янында яшим. Бөҗәкләр белән туенам. Ояга якын тирәдә азык җитәрлек булса, бер сәгать эчендә 30–35 тапкыр җим алып кайтам. Бу – һәр ике минут саен балаларыма җим китереп торам, дигән сүз.

– Балалар, без кайтышка оялар ясап куйдыгызмы әле?

Тургай. Мин – тургай. Сыерчыклар белән беррәттән, ә кайчакта алардан иртәрәк тә кайтам. Басу-кырлар, болыннар – минем өем. Мин – очканда сайрый торган сирәк кошларның берсе. Язның беренче көннәреннән җәй уртасына кадәр тирә-якка минем шат җырым яңгырый. Без сезнең булышчыларыгыз да. Кырлар өчен зарарлы бөҗәкләрне чүпләп, чүп үлән орлыкларын ашап файда китерәбез.

Сандугач. Мин – сандугач, күренмичә җырларга ярата торган кош. Төнлә, таң атканда гына онытылып, илһамланып сайрыйм. Без, кешеләр кебек, җырларга озак өйрәнәбез. Бары өченче елда гына данлыклы җырчыларга әйләнәбез. Анда да әле барыбыз да түгел.

Кошлар. Балалар, безнең ояларны туздырмагыз, безне рәнҗетмәгез, һәрвакыт ышанычлы дусларыбыз булып калыгыз!

«Яз җыры» (Ф.Илаева шигыре, Н.Мортазин көе) башкарыла.
Нәүрүзбикә. Туганнарымның иң кечесе Май исемле. Аның исеме Борынгы Җир һәм Уңыш алласы Майя исеменнән килеп чыккан.

Май килгән, май килгән,

Май чәчәккә бай килгән.

Май. Мин – язның соңгы ае. Мин килгәч, шомырт ап-ак чәчәккә күмелә, җиләк-җимеш агачлары ак, ал чәчәкләр белән бизәлә. Дөнья хуш ис белән, күңелләр шатлыклы хис белән тула. Тирә якны сафландырып, эре тамчылы яңгыр явып үтә. Бу язның беренче яңгыры – ләйсән яңгыр.

Җыр «Ләйсән яңгыр» җыры (Ә.Кари шигыре, Л.-Б.Болгари көе) башкарыла. Шушы җыр астында кулчатырлар белән бию башкарыла.
Нәүрүзбикә. Сирень чәчәк ату белән, язның соңгы чоры – җәй алды чоры башлана. Агачлардагы ак чәчәкләр коела. Күчмә кошлар кайтып бетәләр. Бакча, болыннарда көн саен яңа чәчәкләр күренә. Миләш, балан чәчәк ата. Ә иң соңыннан язның үтүен хәбәр итеп, гөлҗимеш куагы чәчәк ата.

Кадерле дуслар! Менә без танышып, дуслашып та өлгердек. Һәр яңа көн туу белән сез урамга чыгарсыз, ә мин сезне елмаеп каршылармын. Сез шул вакытта бүгенге бәйрәмне исегезгә төшерегез, әйләнә-тирәне күзәтегез, өйрәнегез. 

Кеше – табигатьнең иң гүзәл, камилләшкән тереклек иясе. Кеше бөтен яшәеше белән табигатьтән файдалана. Табигать кешене туендыра, ашата, эчертә, үстерә. Шулай булгач, табигатьнең бөтенлеге өчен, иң беренче чиратта, кеше җаваплы. Җирнең яме сезнең кулда. 

А.б. Туган җиребезгә рәхим ит, яз! Котлы булсын, Нәүруз!

Урамда гөрләп сулар ага, кошларның шат авазы яңгырый, зәңгәр күктән кояш елмая, тамчылар тама. Яз күңелләребезгә дә үтеп керде: иреннәрдә елмаю, ә күңелләрдә куаныч, шатлык хисләре.
«Без – Ләйсән» җыры (Ф.Әбүбакиров көе., Ф.Сафин сүзләре) башкарыла.
